
Иако предизвикува пиетет при самото негово споменување, високото образование во Република Македонија долги години е на маргините на реформските зафати, притоа намалувајќи ја неговата квалитативна еквивалентност со европските и светските високообразовни искуства. За наша среќа, но и за жал,  оваа област почна да се трансформира под притисокот на современите образовни процеси и ентузијазмот на  поединци и институции дури во 2003 година, со потпишување на придружните документи на Болоњската декларација. Со овој чин Република Македонија се придружи на европското семејство во доменот на високото образование, со што се презеде обврска до 2010 година да се реформира системот на високото образование според принципите на Болоњската декларација. Системските промени во високото образование особено беа интензивирани по донесувањето на новиот Закон за високото образование во првиот квартал на 2008 година. Основната идеја на промените е да се постави студентот како централен субјект на наставно-образовниот процес, односно преобразба на образовниот процес кој се состоеше од нудење позитивистички знаења во процес на перманентно учење, притоа имплементирајки нови технологии на стекнување знаење. Едноставно речено, флексибилно образование приспособливо на студентските потреби, како и на нивните лични способности и амбиции. 

И до тука се е во ред. Но, стапот има два краја - на Македонија и се случи образовно елдорадо!? Најнапред, надвор од разумот, неконтролирано, без сознанија за реалните потреби, голем број приватните образовни институции извршија инвазија во образовниот етер. Новоотворените факултети набргу станаа универзитети, а актуелната Влада настојувајќи да ,,го подигне“ потенцијалот на македонското општество како и да докаже дека ,,размислува долгорочно, за дваесет години нанапред“ го промовираше (и реализираше) ,,проектот факултет во секое село - пардон во секој град“. Целта требаше да ги оправда средствата - образованието е иднина на државата, иднина која ќе ја креираат модерни граѓани со стекнато современо и модерно образование.
Појавата на приватните универзитети кои изникнаа како печурки после дожд за краток временски период создадоа огромна конкуренција на пазарот. Приватните за разлика од државните, воведоа нови насоки кои до скоро и не беа познати во нашата држава, обезбедија мошне современи услови за работа, ефикасна наставна програма како и практична настава на студентите. Во борбата за студенти денес доделуват голем број стипендии, имаат отворена соработка со голем број факултети од целиот свет и можност за студентска размена. Лавината ги повлече со себе и факултетите од државниот универзитет, кои беа принудени да фатат чекор со модерните трендови.  

Во виорот на оваа образовна хипокризија се појави и трендот на преминување на голем број професори од државните факултети на приватните, или пак застапеност на професор  на два факултети, што само по себе наиде на различни ставови кај студентите но и внатре во професорски кулоари. “Државните“ професори, оние со префикс “недопирливи“, истите оние кои за студентите беа “кошмар“, денес на приватните универзитети целосно се трансформираа. На располагање ви се цел работен ден, а најеклатантен пример за  нивното “омекнување“ стана критериумот за оценување. Последователно, меѓу академската фела се отвори и прашањето за квалитетот на предавањата, можноста на префрлување од еден на друг факултет, прашањето каде побрзо може да се положат испитите, со еден збор - како побргу до диплома.

Посебна приказна е професорскиот кадар кој се повеќе им е потребен на приватните универзитети, иако за воља на вистината тие недостасуваат и на државните. Исклучок од ова ако не се лажам е ФОН Универзитетот кој има дури и повеќе од потребниот наставнички и соработнички кадар. 
Кога сме кај наставничкиот кадар, гледајќи кој се денес станал професор не ме чудат и се побројните вистински или полувистински приказни кои се вртат за еден дел од нив. Секако дека овие приказни се логичен епилог на новонастанатата образовна рашомонијада... Пример број еден: Неодамна на еден од приватните универзитети бил примен професор кој своето образование го стекнал на универзитет во една соседна држава, во пакет со неговиот газда и неколку сега веќе професори на овој универзитет. Десет илјади евра кеш, докторат и брза и безусловна нострификација во нашето надлежно министерство. Но, да се вратам на ,,професорот“. На новиот доктор на науки уште на старт му доделуваат, ни помалку ни повеќе, само два предмета за предавање и човеков прави генијален потег - првата и втората година на студенти кои треба да ги слушаат предметите што ги предава, ги собира во исто време и во иста училница, онака топтан. Продолжува со генијалноста - им се обраќа на студентите со зборовите:  “сега ќе предавам 15 минути на првата година, а вие од втора ќе молчите и слушате, а после обратно - ќе молчите вие од прва, а ќе слушаат тие од втора година“. Виделе студентите со кого си имаат работа и почнале да мајтапат со него. Навреден од мајтапењето, професорот им се обраќа со зборовите: ,,е сега сум ви скар и не ви зборувам до крајот на часот“. И така кутриот до крајот на часот седел на катедрата и гледал во таванот. А студентите? Тие воодушевено и во континуитет го коментираат овој редок егземплар. На ,,професорот“ мислам...  
Во духот на шпанските сапуници, студентите раскажуваат и за еден постар професор веќе пензионер кој има навика да им ги чита(!?) предавањата на своите студенти. Очекувано, за време на паузата меѓу два часа, студентите, оние докажани мајтапџии, му го враќаат повторно истиот материјал, оној веќе прочитаниот, на професорот. И тој кутриот на вториот час повторно ги чита истите редови. Информаторите велат дека ова е спремно за “Ју тјуб“... И третата приказна. Едно лице кое своето високо образование го стекнало на југословенската воена академија станува професор на еден приватен универзитет. Греотка, на своето прво појавување пред ТВ камерите со неизмерна желба да ги презентира врвните остварувања на неговиот универзитетски проект успехот го спореди со “врвот на санта лед што плови“!?. Оној ист врв кој денес или најдоцна утре по законот на природата и физиката - ќе се стопи. Оваа споредба треба да ветува долгорочност и научна издржаност на неговиот проект. Нека му е со среќа. Чудно, но вистинито, неговите колеги и претпоставени не реагираа на бруката што им ја нанесе со своето врвно знаење. Можеби мислеа дека компарацијата ќе остане незабележана или пак и тие се убедени дека ледот што се топи е синоним за трајни вредности?!. Толку од студентите мајтапџии за квалитеот на наставничкиот кадар. Ме воодушуваат. Секогаш. 

Да се вратиме во реалноста и на квантитативната страна на кадарот. Поголем дел од приватните образовни инстутиции ја искористија секоја ненавремена и неадекватна контрола од страна на надлежните државни инстутиции. И покрај фактот што со Законот за Високо образование е прецизиран бројот на вработен наставен кадар по насока и по година, како резултат на сеуште неформираната Агенција за евалуација, тие вешто го користат овој сериозен пропуст на Владата за да не вработуваат нов наставен кадар. Токму затоа во поголемиот број приватни универзитети имаме ситуација каде постојните вработени професори (најчесто минимален број на вработени или под минимумот) предаваат по повеќе од пет, шест, седум и повеќе предмети. Убеден сум дека доколку ги замолите само да ви ги набројат предмети што ги предаваат, а не дај боже да ги запрашате за содржинатата на истите стопопостотно сум убеден дека не ќе можат уста да отворат а не да ви одговорат. Ако е за утеха и државните универзитети и тоа не само новоформираните имаат недостаток на наставен кадар. 
Небулоза е и најновата хајка на еден дел од сопствениците на приватните универзитети по професори блиски на првите луѓе во државата или до луѓе во врвот на партиите на власт. Овие новопечни газди за беден хонорар ги ставаат горе посочените во разноразни комисии на своите универзитети, ги ангажираат како предавачи, на овие вторите им нудат бесплатни додипломски студии ако немаат завршено факултет, бесплатни магистерски и докторски студии што ќе бидат завршени во експресен рок и слично, се со цел и натаму да функционираат бесправно односно полуправно. Како и до сега. Во контекст на ваквото работење не смееме да го заборавиме и функционирањето на голем број на факултети во рамките на некои универзитети на кои се одвива настава без добиена акредитација. Доколку надлежните институции, совесно си ја вршат работата за кој ги плаќаме ние граѓаните, тие одамна ќе беа затворени, а студентите и нивните родители нема да бидат манипулирани и понатаму.
А последното воедно и најнов хит е се погласното мрморење во градот дека стекнатата диплома на некои универзитети има своја солидна цена и без да се појавите на факултетот!!!!!.
Имајќи го во предвид погоре изнесеното, тешко може да се извлечат генерални сознанија што би се однесувале на сите сегменти на универзитетското поле од квалитетот на кадрите, квалитетот на наставата и на научно-истражувачката работа па се до материјалните претпоставки за нивната реализација. Едноставно, на една страна ќе сретнете состојби што се мерат со европските стандарди, а на друга страна состојба која е крајно загрижувачка во секој поглед. Дали ваквиот начин на функционирање во иднина треба да ја оствари максимата ,,знаењето е сила, знаењето е моќ?. Спомна ли некој Болоњска декларација?
. 

